
Amritanandayogivirachitah Chidvilasastavah

અમૃતાનન્દયોગિવિરચિતઃ ચિદ્વિલાસસ્તવઃ

સ્વપ્રકાશશિવમૂર્તિરેકિકા   તદ્વિમર્શતનુરેકિકા તયોઃ ।
સામરસ્યવપુરિષ્યતે પરા પાદુકા પરશિવાત્મનો ગુરોઃ॥ ૧॥
ચિત્રભાનુશશિભાનુપૂર્વકત્રિત્રિભેદનિયતેષુ વસ્તુષુ ।
તત્તદાત્મકતયા વિમર્શનં તત્સમષ્ટિગુરુપાદુકાજપઃ॥ ૨॥
તીર્થમદ્વયસુધારસોદધેર્વારિતં નિજવિમર્શવેલયા ।
આણવાદિમલમોચનોચિતં સ્નાનમત્ર વિધિના નિમજ્જનમ્॥ ૩॥
સા નિશા સકલલોકમોહની વાસરઃ સ ખલુ સર્વબોધકઃ ।
સામરસ્યમિહ સન્ધિરેતયોઃ શ્રીપરૈવ નનુ સાન્ધ્યદેવતા॥ ૪॥
સ્વપ્રકાશશિવ એવ ભાસ્કરસ્તદ્વિમર્શવિભવા મરીચયઃ ।
યૈઃ સ ભાસયતિ વેદ્યમણ્ડલં તસ્ય પૂજનમહન્તયા મતિઃ॥ ૫॥
ચિદ્વિલાસમયભિત્તિભાવિતં જ્ઞાનદીપવિગલત્તમોગુણમ્ ।
આત્મતત્ત્વમિહ યાગમણ્ટપં તસ્ય પૂજનવિધાનમર્ચનમ્॥ ૬॥
ભેદલક્ષણવિપક્ષસઙ્કટાત્તારણં પરમિહાત્મરક્ષણમ્ ।
સંવિદાત્મકતયા વિમર્શનં બન્ધનં ભવતિ સર્વતો દિશામ્॥ ૭॥
વેદિકા હૃદયપદ્મકર્ણિકા   ચિન્મયી વસતિ તત્ર દેવતા ।
યો હિ તદ્યજનકર્મકર્મઠસ્તસ્ય પાશભિદુરઃ સ ભૈરવઃ॥ ૮॥
વિશ્વભેદવિભવા વિકલ્પધીલક્ષણા ભવતિ વિઘ્નસન્તતિઃ ।
નિર્વિકલ્પનિજધામવિશ્રમસ્તન્નિરાકરણમત્ર   કીર્તિતમ્  ॥ ૯॥
યત્ર નિર્વિષયબોધલક્ષણઃ   સ્વાત્મશમ્ભુરવતિષ્ઠતેઽનિશમ્ ।
તત્ત્વજાલકમિદં શિવાવધિ ક્ષ્મામુખં સકલમાસનં મતમ્॥ ૧૦॥
આત્મતત્ત્વગતયોરશુદ્ધયોરત્ર કર્મકરણાત્મનોર્દ્વયોઃ ।
શુદ્ધતત્ત્વલયભાવનામયી શુદ્ધિરાત્મકરયોઃ પરા મતા॥ ૧૧॥

અમૃતાનન્દયોગિવિરચિતઃ ચિદ્વિલાસસ્તવઃ

વેદ્યસંવિદ ઇદંસ્ફુરાત્મનો વેતૃસંવિદિ વિલાપનામયી ।
વૃત્તિરદ્વયવિમર્શવિગ્રહા પ્રાણસંયતિરુદીરિતોત્તમા॥ ૧૨॥
આસનાનિ નવચક્રસંવિદામુદ્ભવસ્થિતિલયાસ્ત્રિશસ્ત્રિશઃ ।
અઙ્ગષટ્કરચના  ષડધ્વનામંશતાવગતિરાત્મસંવિદઃ॥ ૧૩॥
કામ ઊર્ધ્વગતબિન્દુરાનનં ભાનુરેષ તદધોગતૌ સ્તનૌ ।
ચિત્રભાનુશશિનાવુભૌ કલા યોનિરત્ર સપરાર્ધકુણ્ડલી॥ ૧૪॥
એવમાત્મનિ ચતુષ્કલામયે સર્વતત્ત્વસમવાયલક્ષણે ।
ન્યાસમાહુરિહ  વૈખરીતિવાગ્વૃત્તિતઃ સમવિશેષભાવનમ્॥ ૧૫॥
પૂરુષત્વસમવાપ્તિહેતુપુર્યષ્ટકાખ્યનિજસૂક્ષ્મવર્ષ્મણઃ ।
ચિત્પદે લયવિધાનમષ્ટવાગ્દેવતાન્યસનમિષ્ટમુત્તમમ્॥ ૧૬॥
અન્તરઙ્ગકરણાન્યુપાધયઃ  સ્વપ્રકાશનભસોઽત્ર સઙ્ક્રમાત્  ।
પીઠભાવમુપયાન્તિ તાનિ તન્ન્યાસકર્મ પરધામ્નિ હૃલ્લયઃ॥ ૧૭॥
તત્ત્વધામયુગમાતૃકાત્મકત્રિત્રિભેદનિયતેષુ વસ્તુષુ ।
પાનપાત્રપરમામૃતત્રયં તુર્યવિશ્રમણમર્ઘ્યશોધનમ્॥ ૧૮॥
મેદિનીપ્રમુખમાશિવં મતં તત્ત્વચક્રમિહ ચક્રમુત્તમમ્ ।
સ્વસ્વભાવસમવાયભાસિની દેવતા ભવતિ સાંવિદી કલા॥ ૧૯॥
આન્તરસ્ય નિજસંવિદાત્મનો માતુરક્ષકરણાધ્વના બહિઃ ।
મેયસંવિદિ સમર્પણં તદાવાહનં સમરસત્વલક્ષણમ્॥ ૨૦॥
પઞ્ચધૈવ યદિદં પ્રપઞ્ચિતં પઞ્ચધાનુભવશાશ્વતોદયમ્ ।
તત્સુસંહરણમૌપચારિકં કર્મ નિર્મલનિજાત્મસંવિદિ॥ ૨૧॥
યસ્તુ પઞ્ચદશધા પ્રકલ્પ્યતે કાલ એષ શશિભાનુસઙ્ક્રમાત્  ।
તસ્ય શાશ્વતપદે લયક્રિયા નિત્યવાસરકલાર્ચનં મતમ્॥ ૨૨॥
બાહ્યચક્રં ઉપગા મરીચયસ્તત્ત્વજાલલસદાત્મસંવિદઃ ।
તત્સમર્ચનમતીવ ચિન્મયાનાખ્યધામ્નિ વિલયક્રમક્રિયા॥ ૨૩॥
યચ્ચતુર્વિધમિદં   વિભાસતે તત્ત્વરૂપમમૃતાન્તરાકૃતિ  ।
તસ્ય પઞ્ચમપદે લયક્રિયા સમ્મતં બલિચતુષ્ટયં તથા॥ ૨૪॥
પઞ્ચધા પ્રસરતશ્ચિદાત્મનો હ્યાન્તરસ્ય બહિરિન્દ્રિયાધ્વના ।
સામરસ્યમિહ સંવિદાત્મનારાત્રિકં પરમિદં સમીરિતમ્॥ ૨૫॥

વાક્ સહૈવ મનસા નિવર્તતે પ્રાપ્યનિષ્કલનિરઞ્જનાદ્યતઃ ।
તત્ર નિર્મનસિ શબ્દવર્જિતે   ધામ્નિ વિશ્રમણામુત્તમો જપઃ॥ ૨૬॥
બિમ્બિતં સ્ફુરતિ યત્ર સંવિદો રૂપમાન્તરમિદન્તયા બહિઃ ।
વિશ્વમેતદખિલં ચરાચરં દર્પણં હૃદયદર્પણં પરમ્॥ ૨૭॥
છાદયન્નિખલમાત્મસંવિદા ત્રાયતે ત્રિવિધતાપસઙ્કટાત્ ।
યચ્ચિદમ્બરગતં શિવાત્મકં છત્રમત્ર કમલં સુધામલમ્॥ ૨૮॥
પઞ્ચધા સ્ફુરણમેવ સંવિદશ્ચામરં વિવિધચારુચઙ્ક્રમમ્  ।
વિશ્વદૃગ્લયવિચિત્રનિર્મિતઃ   સ્વેક્ષણક્ષણભવો ભવસ્તવઃ॥ ૨૯॥
એષણાત્રયમયસ્ય વર્ષ્મણસ્તત્ત્વસઞ્ચયમયસ્ય સંવિદિ ।
ધામ્નિ તત્ત્વસમતીતસત્ત્વકે સ્વાત્મનઃ ખલુ નિવેદનં મતમ્॥ ૩૦॥
સ્વપ્રકાશવપુષા ગુરુઃ શિવો યઃ પ્રસીદતિ પદાર્થમસ્તકે ।
તત્પ્રસાદમિહ તત્ત્વશોધનં પ્રાપ્ય મોદમુપયાતિ ભાવુકઃ॥ ૩૧॥
પાશજાલકમિદં પરં પશોર્નાશકારણમતો મતં હવિઃ ।
તત્ત્વતો નિજગુરોર્નિરીક્ષણાત્પ્રાપ્યતે   તદમલં પવિત્રિતમ્॥ ૩૨॥
વેદ્યરાશિદમનેન વિશ્વતો નિર્વિકલ્પમયવાસનોલ્બણમ્   ।
ચિત્તમેવ દમનં શિવેઽમુકસ્યાર્પણં દમનકાર્પણં પરમ્॥ ૩૩॥
દીયતે પરશિવૈક્યભાવના ક્ષીયતે સકલપાપસઞ્ચયઃ ।
યેન ચિજ્જલધિપારસેતુના દીક્ષણં ગુરુકટાક્ષવીક્ષણમ્॥ ૩૪॥
અન્તરઙ્ગકરણાત્મનાં  ચતુઃસ્રોતસાં વિવિધદેવતાજુષામ્  ।
પૂજનં પરમિહોન્મનીશિખામધ્યવર્તિપરમાત્મયોજનમ્  ॥ ૩૫॥
પઞ્ચબોધકરણાનિ માનસં દર્શનાનિ વિષયપ્રદર્શનાત્ ।
દર્શનાનિ ષડમૂનિ તાનિ તત્પૂજનં ભવતિ તલ્લયશ્ચિતિ॥ ૩૬॥
જાગ્રદાદિસમયાશ્ચતુર્વિધાશ્ચાન્તરાત્મપરમાત્મવિગ્રહાઃ   ।
પઞ્ચમેઽત્ર તદતીતચિદ્ઘને ધામ્નિ તલ્લયમતિસ્તદર્ચનમ્॥ ૩૭॥
ખે નિરસ્તનિખિલક્રિયાક્રમે યા ચિતિશ્ચરતિ શાશ્વતોદયા ।
સા શિવત્વસમવાપ્તિકારિણી ખેચરી નિખિલખેદહારિણી॥ ૩૮॥
યત્સ્વરૂપમહિમા વિકલ્પિતં શક્તિચક્રમિહ રજ્જુસર્પવત્ ।

તત્સ્વરૂપપરમાર્થબોધતસ્તત્ર તસ્ય વિલયો વિસર્જનમ્॥ ૩૯॥
યા ક્રિયા સમભિહારતસ્ત્રિધા દર્શિતાત્ર   ગુરુભાવનાદિકા ।
સા વિભેદલયભાવનાદિકાભ્યસ્યતાં પરશિવૈક્યસિદ્ધયે॥ ૪૦॥
ઇતિ અમૃતાનન્દયોગિવિરચિતઃ ચિદ્વિલાસસ્તવઃ સમાપ્તઃ॥

પ્રક્ષિપ્તા અધિકા વા શ્લોકાઃ
યત્ ત્વગાદિનિજધાતુસપ્તકં તત્સમષ્ટિરિહ ચાષ્ટકં તનૌ ।
તત્તદઙ્ગવિલયક્રિયોદિતં  ત્વષ્ટકાષ્ટકસમર્પણં પરમ્॥ ૪૧॥
દૃક્ક્રિયાત્મશશિભાનુમધ્યગં ખે ચરત્યનલયષ્ટિધામ યત્ ।
યત્તદૂર્ધ્વશિખરં પરં નભસ્તત્ર દર્શય શિવં ત્વમમ્બિકે ॥ ૪૨॥
આત્મસંવિદનલે શિવાત્મનિ વાસનેન્ધનવિવૃદ્ધતેજસિ ।
વૃત્તિપઞ્ચકહવિસ્સમર્પણં હોમમત્ર કથિતં મનીષિભિઃ॥ ૪૩॥
યા શિવૈક્યવિષયા મનઃ ક્રિયા પ્રત્યગુન્મુખતયા શિવસ્ત્રિયા ।
પૂજનાદિવિવિધક્રિયાલયઃ સ્વાત્મસંવિદિતિ હિ ક્ષમાપણમ્॥ ૪૪॥
આત્મચક્રમનુદેવતાત્મનામાસનં શિવમયત્વભાસનમ્॥ ૪૫॥

